
ምዕራፍ ሁለት
ቃለ መጠይቅ

ከምዕራፍ የሚጠበቁ ውጤቶች

ከዚህ ምዕራፍ በኋላ ተማሪዎች፣

* የቃለ መጠይቅ ትርጉምና ጽንሰ ሐሳብ በኢምቋ ትገልጻላችሁ፤

* ቃለ መጠይቅ የሚደረግባቸው ዓላማዎችን በኢምቋ ትዘረዝራላችሁ፤

* ቃለ መጠይቅ የማዘጋጀት ክሂላችሁንታዳብራላችሁ፤

* ለቃለ መጠይቅ ዝግጁ ትሆናላችሁ፤

* መስማት ከተሳናቸው ግለሰቦች ጋር ቃለ መጠይቅ ለማድረግ አስፈላጊ የሆኑ 

ግብዓቶችንና ሁኔታዎችን ትለያላችሁ፤

* የኢምቋ ሰዋስው አጠቃቀም ክሂላችሁን ታዳብራላችሁ::

ቁልፍ ምልክቶች

ቃለ መጠይቅ ጥያቄ መጠየቅ

ድምጽ ማጉያ ምን ለማን

ለምን እንዴት

የት የትኛው

መቼ በመጨረሻ

በመጀመሪያ መግባባት ንግግር

በቅድሚያ /በመጀመሪያ

ሃሳብ

ክፍለ ትምህርት አንድ

መመልከትና መግለጽ

ከዚህ በላይ የቀረበውን ሥዕል መሠረት በማድረግ፣የሚከተሉትን ጥያቄዎች በኢምቋ መልሱ።

1. በወጣቱ ዙሪያ ያሉት ሰዎች ተግባራችው ምንድን ነው?

2. እነዚህ ሰዎች ወጣቱን ለምን የከበቡት ይመስላችኋል?

3. ወጣቱ ስለ ምን እየተናገረ ያለ ይመስላችኋል?

4. ወጣቱ ቃለ መጠይቅ ማድረጉ ምን-ምን ጠቃሜታዎች አሉት?  

ክፍለ ትምህርት ሁለት

አንብቦ መረዳት

ከዚህ በታች የቀረበውን ምንባብ በአንቀጽ በአንቀጽ ተከፋፍላችሁ ካነበባችሁ በኋላ፣ 
የእያንዳንዱ አንቀጽ ፍሬ ሐሳብ ለክፍል ተማሪዎች በኢምቋ አቅርቡ።

የቃለ መጠይቅ ምንነትና ዓላማዎች

እያንዳንዱ ሰው በዕለት ተዕለት ሕይወቱ ከተለያዩ ሰዎች ጋር ይገናኛል፤ በግንኙነቱም የተለያዩ 
ንግግሮችን ያደርጋል።  በንግግሩም ለተጠየቀው ጥያቄ መልስ ይሰጣል። በአንጻሩም ጥያቄዎችን 
ይጠይቃል። ይህ የተግባቦት ሒደት ቃለ መጠይቅ ተብሎ ይጠራል። ቃለ መጠይቅ የቃል ጥያቄ 
አዳምጦ ለተጠየቀውም ጥያቄ የቃል መልስ መስጠት ተብሎ በአጭሩ ሊገለጽ ይችላል። አብዛኛውን 
ጊዜ ቃለ መጠይቅ የሚደረገው በሁለት ሰዎች መካከል ሲሆን፣ አንደኛው ጠያቂ ሁለተኛው ተጠያቂ 
ይሆናሉ።

ይሁን እንጂ አንዳንድ ጊዜ አንድ ተጠያቂ ለብዙ ጠያቂዎች መልስ የሚሰጥበት ሁኔታ ሊያጋጥም 
ይችላል። አንድ ተጠያቂ ለብዙ ጠያቂዎች መልስ ሊሰጥባቸው ከሚችልባቸው ሁኔታዎች መካከል፣ 
አንድ የሀገር መሪ ወይም ባለሥልጣን ለብዙ ጋዜጠኞች መልስ የሚሰጥባቸው ሁኔታዎች፣ አንድ ታዋቂ 
ሰው (አርቲስት፣ ስፖርተኛ፣ ወታደር፣ ተመራማሪ፣ ወዘተ፣) ለብዙ ጠያቂዎች መልስ የሚሰጥባቸው 
አጋጣሚዎች ይጠቀሳሉ። ከሁለት በላይ የሆኑ ሰዎች ጭውውት በሚያደርጉበት ጊዜም አንድ ሰው 
ለብዙ ጠያቂዎች መልስ የሚሰጥባቸው ሁኔታዎች ሊፈጠሩ ይችላሉ።

በርካታ የቃለ መጠይቅ ዓይነቶች አሉ። በዋናነት በስልክ የሚደረግ ቃለ መጠይቅ፣ ፊት ለፊት የሚደረግ 
ቃለ መጠይቅ፣ የፓናል ውይይት/ቃለ መጠይቅ/፣ የቡድን ውይይት (በቡድን የሚደረግ ቃለ መጠይቅ)፣ 
ብዙ ሰዎች በአንድ ላይ ሆነው ተራ በተራ ቃለ መጠይቅ የሚደረጉበት ቃለ መጠይቅ፣ በምሳ ወይም 
በእራት ግብዣ ላይ የሚደረግ ቃለ መጠይቅ፣ ለብቃት ማረጋገጫ የሚደረግ ቃለ መጠይቅና መደበኛ 
ቃለ መጠይቅ ተብለው ሊዘረዘሩ ይችላሉ።

ለተለያዩ ዓላማዎች የተለያሉ ቃለ መጠይቆች ይዘጋጃሉ። ከነዚህም መካከል በዋናኛነት የሚጠቀሰው 
ሥራ ለመቀጠር የሚደረግ ቃለ መጠይቅ ነው። ሥራ ለመቀጠር የሚደረግ ቃለ መጠይቅ የሚባለው፣ 
አንድ ሰው መንግሥታዊ ወይም መንግሥታዊ ባልሆነ ድርጅት ውስጥ ሥራ ለመቀጠር ሲጠራ 
ቀጣሪው አካል አመልካቹን ከመቅጠሩ በፊት ለሥራው ብቁ መሆን/አለመሆኑን በተለያዩ መመዘኛዎች 
ያረጋግጣል። ከነዚህም የብቃት ማረጋገጫዎች አንዱ ቃለ መጠይቅ ነው። አመልካቹ የሚደረግለት ቃለ 
መጠይቅ ድርጅቱ ዓላማና አሠራር ሊለያይ ይችላል።

ከዚህ በላይ ከተገለጹት በተጨማሪ፣ቃለ መጠይቅ ጥናታዊ ጽሑፍ ለመሥራት ሲፈለግም በጥቅም ላይ 
ይውላል። የተለያዩ ተመራማሪዎች ቃለ መጠይቅን እንደ አንድ የመረጃ ምንጭ ይጠቀሙበታል። በሌላ 
በኩል በተለያየ ጉዳይ ላይ መረጃ ማግኘት የሚፈልጉ ድርጅቶችና ግለሰቦች ቃለ መጠይቅ ያደርጋሉ። 
ቃለ መጠይቅ የሚያደርገው ድርጅት በጎ አድራጎት ድርጅት ከሆነ የማኅበረሰቡን ችግሮች ለመፍታት 
ከማኅበረሰቡ መረጃ ለማግኘት ቃለ መጠይቅ ሊያደርግ ይችላል። ቃለ መጠይቅ የሚያደርገው ድርጅት 
አትራፊ ድርጅት ከሆነ ደግሞ፣በአንድ የተወሰነ አካባቢ ወይም በአንድ አካባቢ ምን ዓይነት ንግድ 
እንደሚያዋጣ በቃለ መጠይቅ መረጃ ሊያሰባስብ ይችላል። 

አብዛኛውን ጊዜ ቃለ መጠይቅ የሚደረገው በቃል ቢሆንም፤ የሚደረገውን ቃለ መጠይቅ በመቅረጸ 
ድምጽ በመቅዳት ለሌሎች እንዲተላለፍ ይደረጋል። ይኸውም አንድ የሀገር መሪ ለጋዜጠኞች መግለጫ 
በሚሰጥበት ጊዜ የሚሰጠው መግለጫ ለሕዝቡ እንዲዳረስ መግለጫውን በምስልና በድምጽ በመቅዳት 
ይሠራጫል። መቅረጸ ድምጽ በሌለበት አጋጣሚ የሚደረገውን ቃለ መጠይቅ በጽሑፍ በማስቀረት 
መረጃው ሳይዛነፍ ቃል በቃል መያዝ ይቻላል። 

በመሆኑም አንዳንድ ጊዜ መቅረጸ ድምጽና የጽሕፈት መሣሪያዎች  ለቃለ መጠይቅ አስፈላጊ ግብዓቶች 
ናቸው። የሚደረገው ቃለ መጠይቅ በመገናኛ ብዙኃን ለሕዝብ እንዲተላለፍ ከተፈለገ ወይም የሚደረገው 
ቃለ መጠይቅ በመድረክ ቀርቦ ለተሰብሳቢዎች የማይሰማ ከሆነ፣ ሁሉም ተሰብሳቢዎችና የመገናኛ 
ብዙኃን ተከታታዮች የጠያቂውና መልስ ሰጪው ድምጽ ጎላ ብሎ እንዲሰማ የድምጽ ማጉያ መሣሪያ  
በእጅጉ አስፈላጊ ነው።

በአጠቃላይ ቃለ መጠይቅ የሁሉም ሰው የዕለት ተዕለት የሕይወት ክስተት ነው። ቃለ መጠይቅ 
ሰላምታ ከመለዋወጥ ጀምሮ እስከ ታላላቅ የንግድ፣ የትምህርት፣ የምርምርና ሌሎችም ለሰው ልጆች 
አስፈላጊ የሆኑ ግብዓቶችን ለማሟላት አስፈላጊ የሆነ የተግባቦት ሒደት ነው። 

መልመጃ አንድ

ከላይ የቀረበውን ምንባብ አንብባችሁ ከዚህ በታች የቀረቡትን ጥያቄዎች በኢምቋ መልሱ።

1. ሰዎች ለምን ቃለ መጠይቅ ያደርጋሉ?

2. የቃለ መጠይቅ ዓይነቶችን ዘርዝሩና፣ የእያንዳንዳቸውን መሠረተ ሐሳብ አብራሩ።

3. ዕጩ ተመራቂ ተማሪዎች ቃለ መጠይቅ የሚያደርጉት ለምንድን ነው?

4. ድርጅቶች ቃለ መጠይቅ የሚያደርጉበት ምክንቶች ምን-ምን ናቸው?

5. ለሥራ ቅጥር የሚደረግ ቃለ መጠይቅ ምን-ምን ጠቃሚታዎች አሉት? 

6. “ቃለ መጠይቅ”፣ “ጥያቄ መጠየቅ”፣ “የታመመ ሰው መጠየቅ” እነዚህ ሦስት ምልክቶችን 
የሚወክሉ ሐረጋት በኢምቋ እንዴት እንደሚገለጹ ለመምህራችሁ አሳዩ።

ክፍለ ትምህርት ሦስት

የኢምቋ ሰዋስው ምልከታ

1. ቃለ መጠይቅ ማለት ምን? (ቃለ መጠይቅ ማለት ምን ማለት ነው?)

2. እናንተ ማወቅ ቃለ መጠይቅ ዓይነት ስም ጻፉ።(የምታውቋቸውን የቃለ መጠይቅ ዓይነቶችን 
ግለጹ)

3. ቃለ መጠይቅ ጥቅም ምን?(የቃለ መጠይቅ ጥቅም ምንድን ነው?)

4. ቃለ መጠይቅ ጥቅም ስም ስም ጻፍ። ( ከቃለ መጠይቅ የሚገኙ ጠቃሜታዎችን ዘርዝሩ)

5. ቃለ መጠይቅ ዓላማ ምን? (ቃለ መጠይቅ የሚደረግባቸው ምክንያቶች ምን-ምን ናቸው ?

6. ቃለ መጠይቅ በፊት አስፈላጊ ዝግጅት ምን ? (በቃለ መጠይቅ ለማድረግ የሚያስፈልጉ 

ዝግጅቶች ምን-ምን ናቸው?)

መልመጃ ሁለት

ከዚህ በላይ የቀረበውን የኢምቋ ሰዋስው ምሳሌ ተመልክታችሁ፣የሚከተሉትን ጥያቄዎች መልሱ።

1. ከዚህ ቀደም ቃለ መጠይቅ አድርጋችሁ ታውቃላችሁ?

2. በጎ አድራጎት ደርጅቶች ቃለ መጠይቅ የሚያደርጉት ለምንድን ነው?

3. ከናንተ መካከል ቃለ መጠይቅ አድርጎ የሚያውቅ ሰው አለ?

4. ለቃለ መጠይቅ የሚያስፈልጉ ግብአቶች ምን-ምን ናቸው?

5. አብዛኛውን ጊዜ ቃለ መጠይቅ የሚደረገው በስንት ሰዎች ነው?

ክፍለ ትምህርት አራት

መስማት ከተሳናቸው ሰዎች ጋር ቃለ መጠይቅ ለማድረግ የሚያስፈልጉ ግብአቶችን መለየት።

ከዚህ በታች የቀረበውን ምንባብ በማንበብ፣ የምንባቦችን ፍሬ ሐሳብ ከመግለጽ በተጨማሪ ሌሎች 
መካተት ያለባቸውን ሐሳቦች በኢምቋ ግለጹ።

መስማት የተሳነው ግለሰብ ስንል የድምጽ ንግግር በጆሮ መስማት የማይችል ማለት ነው። በጆሮው 
ድምጽ አይሰማም ማለት ግን ሌላ መግባቢያ የለውም ወይም መግባባት አይችልም ማለት አይደለም። 
መስማት የተሳናቸው የኅብረተሰብ ክፍሎች የራሳቸው መግባቢያ ቋንቋ አላቸው።

መስማት የተሳናቸው የሚግባቡበት ቋንቋ የምልክት ቋንቋ ይባላል። ሁሉም ሰው ጆሮ ሰም ስላልሆነ 
ምልክት ቋንቋ ተፈጠረ።  በልሳን ቋንቋ መግባባትም ሆነ በልሳን ቋንቋ መማር ጆሮ ሰም ላልሆኑ 
የኅብረተሰብ ክፍሎች የማይቻል በመሆኑ፣ ጆሮ ሰም ያልሆኑ የኅብረተሰብ ክፍሎች ጆሯቸውን 
በዐይናቸው ልሳናቸውን ደግሞ በእጃቸው በመተካት የራሳቸውን ድንቅ ቋንቋ ፈጠሩ። በዕይታ ላይ 
የተመሠረተ መግባቢያ ጆሮ ሰም ባልሆኑ የኅብረተሰብ ክፍሎች ዘንድ ድንቅ አይደለም። 

በመሆኑም  በልሳን ቋንቋ የሚግባቡ ጆሮ ሰም የሆኑ የሚያደርጉትን  የቃለ መጠይቅ መንገድ ተከትለን 
መስማት ከተሳናቸው ሰዎች ጋር ቃለ መጠይቅ ማድረግ እጅግ አስቸጋሪ ነው። ምክንያቱም ምልክት 
ቋንቋ በጆሮ ተሰምቶ በአንደበት የሚነገር ሳይሆን በዐይን ተሰምቶ በእጅ፣ በሰውነትና በፊት እንቅስቃሴ/ 
አገለለጽ የሚነገር ስለሆነ መስማት ከተሳናቸው ሰዎች ጋር የሚደረግ ቃለ መጠይቅ የራሱ የሆነ 
መንገዶች አሉት።

መስማት ከተሳናቸው ሰዎች ጋር የሚደረግ ቃለ መጠይቅ በቃል የሚደረግ ባለመሆኑ ‹‹በምልክት ቋንቋ 
የሚደረግ መጠይቅ›› ተብሎ ሊገለጽ ይችላል። በምልክት የሚደረግ መጠይቅ በዐይን ተሰምቶ በእጅ፣ 
በፊትና በሰውነት አገላለጽ የሚመለስ በመሆኑ፣ መጠይቅ በሚደረግበት ጊዜ ጠያቂው ከተጠያቂው ፊት 
በመሆን በሚገባ መተያየት አለባቸው። ቃለ መጠይቅ በሚደረግበት ቦታም በቂ ብርሃን መኖር አለበት። 
መጠይቅ አድራጊው ወይም መጠይቅ የሚደረግለት ሰው ምልክት ቋንቋ የማይችሉ ከሆነ፣ የምልክት 
ቋንቋ ተርጓሚ የግድ አስፈላጊ ነው።

መስማት ከተሳነው ግለሰብ ጋር መጠይቅ የሚደረገው በአዳራሽ ውስጥ ከሆነ፣ ግለሰቡ የሚጠየቀው 
ጥያቄና  የሚሰጠው  መልስ ለሌሎች በግልጽ ይታይ ዘንድ፣ ጠያቂውና ተጠያቂው ከፍ ያለ ቦታ ላይ 
መሆን አለባቸው። በዚህም ጊዜ ከጠያቂውና ከተጠያቂው ጀርባ ብርሃን መኖር የለበትም። መስማት 
ከተሳናቸው ሰዎች ጋር መጠይቅ በሚደረግበት ጊዜ ከኋላ ያለ ብርሃን ከፊት ለፊት ያሉ ታዳሚዎችን 
ዕይታ ስለሚጋርድ መወገድ አለባቸው።

ብዙ ሰዎች መስማት የተሳነውን ግለሰብ የሚጠይቁበት መድረክ ከሆነ፣ ወይም በአንድ ጊዜ ብዙ ጥያቄዎች 
የሚጠየቅ ከሆነ፣ ምናልባት ሁሉንም ጥያቄዎች አስታውሶ መመለስ አዳጋች ስለሚሆን፣ለግለሰቡ 
ማስታወሻ የሚይዝለት ሰው ማመቻቸት ወይም ራሱ ማስታወሻ እንዲይዝ በጥያቄዎች መሀል የተወሰነ 
የጊዜ ክፍተት ማመቻቸት ወይም እያንዳንዱን ጥያቄ ተራ በተራ እንዲመልስ ማድረግ ያስፈልጋል።

መልመጃ ሦስት

ከላይ የቀረበውን ምንባብ አንብባችሁ፣ ከዚህ በታች ለቀረቡት ጥያቄዎች አጫጭር መልሶች 
በደብተራችሁ ከጻፋችሁ በኋላ ለመምህራችሁ በኢምቋግለጹ።

1. መስማት የተሳነው ማለት ምን ማለት ነው?

2. መስማት የተሳናቸው የኅብረተሰብ ክፍሎች የሚግባቡባቸውን ዘዴዎች ግለጹ።

3. መስማት ከተሳነው ግለሰብ ጋር መጠይቅ ለማድረግ የምንጠቀምባቸው መንገዶች ምን-ምን 
ናቸው?

4. መስማት ከተሳነው ግለሰብ ጋር የሚደረግ መጠይቅ ምን ተብሎ ይጠራል?

5. በምንባቡ መሠረት፣ መስማት ለተሳነው ግለሰብ በአንድ ጊዜ ብዙ ጥያቄዎች የሚቀርቡለት 
ከሆነ፣ ሁሉንም ጥያቄዎች አስታውሶ መመለስ እንዲችል ምን መደረግ አለበት?

6. መስማት ከተሳነው ግለሰብ ጋር መጠይቅ በሚደረግበት ጊዜ ጠያቂውና ተጠያቂው ከፍ ያለ 
ቦታ እንዲቆሙ የሚደረገው ለምንድን ነው?

7. በልሳን ቋንቋ የሚግባቡ ሰዎች መጠይቅ የሚያደርጉበትን መንገድ ተከትሎ መስማት 
ከተሳናቸው ጋር መጠይቅ ማድረግ አስቸጋሪ የሚሆነው ለምንድን ነው?

8. መስማት ከተሳነው ግለሰብ ጋር መጠይቅ በሚደረግበት ጊዜ የምልክት ቋንቋ ተርጓሚ 

የሚያስፈልገው መቼ ነው?

ክፍለ ትምህርት አራት

ቃለ መጠይቅ

አስረጅ ቃለ መጠይቅ መስማት ከተሳናት ተማሪ ጋር

ጋዜጠኛ ፡ እኔ የመጣሁት ከኢቢኤስ ቴሌቪዥን ድርጅት ነው። አሁን እኔ ለአንቺ ቃለ  

መጠይቅ አደርግልሻለሁ።

ተርጓሚ ፡ እኔ ሥራ ኢቢኤስ ቴሌቪዥን ጋዜጠኛ ነው። አሁን እኔ አንቺ አብሮ ቃለ ምልልስ 

ማድረግ ነው።

ኤፍራታ ፡ እሺ እኔ መስማማት።

ተርጓሚ ፡ እሺ እስማማለሁ።

ጋዜጠኛ ፡ ስንተኛ ክፍል ነሽ?

ተርጓሚ ፡ አንቺ ክፍል ስንት?

ኤፍራታ ፡ እኔ ክፍል አሥራ አንድ።

ተርጓሚ ፡አሥራ አንደኛ ክፍል ነኝ።

ጋዜጠኛ ፡ በጣም ጎበዝ ! አሥረኛ ክፍል የት ነው የተማርሽው?

ተርጓሚ ፡ በጣም ጎበዝ ! ክፍል አሥር መማር ቦታ የት?

ኤፍራታ ፡ ጥቁር አንበሳ ትምህርት ቤት

ተርጓሚ ፡ ጥቁር አንበሳ ት/ቤት

ጋዜጠኛ ፡ የአሥረኛ ክፍል መለቀቂያ ፈተና ውጤትሽ ምን ያህል ነው?

ተርጓሚ ፡ አንቺ ክፍል አሥር ነጥብ ስንት?

ኤፍራታ ፡3.4

ተርጓሚ ፡ ሦስት ነጥብ አራት

ጋዜጠኛ ፡ ግሩም …. ግሩም! በጣም ጎበዝ ተማሪነሽ ማለት ነው!?

ተርጓሚ ፡ መገረም!! መገረም!! መገረም!! አንቺ በጣም ጎበዝ!

ኤፍራታ ፡ ምስጋና በጣም።

ተርጓሚ ፡ በጣም አመሰግናለሁ።

ጋዜጠኛ ፡ ለወደፊቱ ምን መሆን ትፈልጊያለሽ?

ተርጓሚ ፡ ወደ ፊት አንቺ ፍላጎት ምን?

ኤፍራታ ፡ አካውንቲንግ።

ተርጓሚ ፡ አካውንታት።

ጋዜጠኛ ፡ በጣም ጥሩ ! ያሰብሽውን እንደምትሆኚ ሙሉ እምነት አለኝ።

ተርጓሚ ፡ በጣም ጥሩ!! እኔ ተስፋ ወደ ፊት አንቺ ሐሳብ መሳካት።

ኤፍራታ ፡ አመሰግናለሁ።

ተርጓሚ ፡ አመሰግናለሁ።

ጋዜጠኛ ፡ እኔም በጣም አመሰግናለሁ።

መልመጃ አምስት

ከዚህ በላይ የቀረበውንናሙና መጠይቅ ሁለት ሁለት ሆናችሁ ከተለማመዳችሁ በኋላ፣ ጠያቂና 
ተጠያቂ ሆናችሁ ከዚህ በታች በተሰጡት አርእስት መጠይቅ አዘጋጅታችሁ በክፍል ውስጥ አቅርቡ።

1. ታካሚና ሀኪም

2. ኮከብ አትሌትና ጋዜጠኛ

3. የሀገር መሪና ጋዜጠኛ

4. ነጋዴና ሸማች

5. አስተማሪና ተማሪ

6. አባትና ልጅ

7. ባልና ሚስት

8. የቢሮ ኃላፊና የጽዳት ሠራተኛ

9. ሌባና ፖሊስ

10. ዕጩ ተመራቂ ተማሪና የአሥራ አንደኛ ክፍል ተማሪ

ክፍለ ትምህርት አምስት

የመወያያ ጥያቄዎች

አምስት አምስት ሆናችሁ በሚከተሉት ጥያቄዎች ከተወያያችሁ በኋላ፣ የውይይታችሁን ፍሬ ሐሳብ 
በቡድን ተወካዮቻችሁ አማካይነት ለክፍል ተማሪዎች በኢምቋ አቅርቡ።

1. በመገናኛ ብዙኃን የሚተላለፉ ቃለ መጠይቆች ለሕዝቡ ምን ጠቃሜታዎች አሏቸው ?

2. ቃለ መጠይቅ አሉታዊ ጎኖች አሉት ብላችሁ ታስባላችሁ?

3. በተለያዩ መገናኛ ብዙኃን የሚተላለፉ ቃለ መጠይቆች መስማት የተሳናቸው የኅብረተሰብ 
ክፍሎችን አካታች ናቸው ብላችሁ ታስባላችሁ? እንዴት?

4. በቃለ መጠይቅ የሚሰበሰብ መረጃ ምን ያህል አስተማማኝ ነው?

5. አንዳንድ ሰዎች ቃለ መጠይቅ ለመደረግ ፍቃደኛ የማይሆኑት ለምን ይመስላችኋል?

6. ቃለ መጠይቅ ከተራ ወሬ የሚለየው በምንድን ነው?


